
sþ. 147. Tillaga til þingsályktunar [133. mál]
um rannsóknarnefnd þingmanna til að kanna okurlánastarfsemi.

Flm.: Kolbrún Jónsdóttir, Kristín S. Kvaran, Stefán Benediktsson,
Guðmundur Einarsson.

Alþingi samþykkir að kjósa rannsóknarnefnd skipað a níu þingmönnum til að gera
athugun á okurlánastarfsemi sem upplýst er að viðgengist hefur hér á landi að undanförnu.
Skal nefndin m.a. leita svara við eftirtöldum spurningum:
1. Hverjar eru orsakir okurlánastarfsemi?
2. Hversu umfangsmikil hefur starfsemin verið hér á landi undanfarin ár hvað varðar

fjölda okurlána, fjölda viðskiptavina, lánakjör , fjárhæðir, áhrif á verðlag og hlut
okurlána í íslensku efnahagslífi?

3. Með hvaða hætti er hægt að rétta hlut þeirra sem af bágindum hafa lent í klónum á
okurlánurum, t.d. vegna hættu á að missa íbúðarhúsnæði?
Rannsóknarnefndin skal afla sér upplýsinga, bæði munnlegra og skriflegra, hjá þeim

sem hlut eiga að máli. Nefndinni skal veitt fé til þess að tryggja sér sérfræðilega aðstoð.
Að lokinni athugun sinni skal rannsóknarnefndin gefa Alþingi skýrslu og gera tillögur

til úrbóta eins fljótt og við verður komið.

Greinargerð.
Þegar upplýst er að umfangsmikil okurlánastarfsemi hefur átt sér stað hér á landi

undanfarin ár er mikilvægt að löggjafinn láti það mál til sín taka með það að markmiði að
slíkt endurtaki sig ekki. Það okurlánamál, sem nú hefur komið fram í dagsljósið, er með
stærstu rannsóknarmálum sem hér hafa komið upp. Talið er samkv. blaðafregnum að veltan
hafi numið allt að 200 milljónum kr. og starfsemin hafi viðgengist ótrúlega lengi í okkar
tiltölulega fámenna samfélagi.

Brýnt er að sú rannsóknarnefnd, sem hér er gerð tillaga um, leiti upplýsinga hjá
Rannsóknarlögreglu ríkisins, einstaklingum og fyrirtækjum sem mál þetta varðar.

Um þetta mál hefur verið mikið rætt og ritað að undanförnu og dæmi nefnd þar sem
okurlán hafa verið tekin m.a. til þess að fjármagna eiturlyfjakaup. Um það þarf ekki að
fjölyrða að mál þetta er mjög alvarlegt hvernig sem á það er litið.

Tilgangurinn með þessari tillögu er fyrst og fremst sá að Alþingi kanni orsakir, umfang
og afleiðingar okurlána og láti alla þætti þessa máls til sín taka svo að hægt sé að gera tillögur
til úrbóta á því ónýta peningakerfi sem ýtir undir slíka starfsemi.


